
АННОТАЦИЯ
Мақолада давлат органлари ва ташкилотларининг мурожаатлар билан ишловчи таркибий 

бўлинмалари фаолиятини самарали ташкил қилишга оид масалалар, ходимларга қўйиладиган 
талаблар бўйича фикрлар билдирилиб, мавжуд муаммолар ва уларнинг ечимлари юзасидан 
таклифлар баён этилган.

АННОТАЦИЯ
В статье изложены соображения по вопросам эффективной организации деятельности 

структурных подразделений государственных органов и организаций по работе с обращениями, 
и касательно требований, предъявляемых к их сотрудникам, рассмотрены проблемы и даны  

Мурожаатлар билан ишлаш, ушбу йўналишда давлат институтлари фаолиятининг 
самарадорлиги ва аҳоли розилиги ҳақида сўз кетганда, давлат органлари ва ташкилотларининг 
мурожаатлар билан ишловчи таркибий бўлинмалари, уларнинг вазифалари, фаолияти 
йўналишлари, ҳуқуқий мақоми, ҳуқуқлари, мажбуриятлари, жавобгарлиги доираси, ходимлари, 
уларга қўйиладиган малака талаблари, ижтимоий ҳимояси хусусида алоҳида тўхталиш жоиз.

Айтиш лозимки, давлат органлари ва ташкилотларнинг мурожаатлар билан ишловчи 
таркибий бўлинмалари фаолияти ҳам, фикримизча, алоҳида тадқиқот объекти ҳисобланади.

Вазирлар Маҳкамасининг 2018 йил 7 майдаги 341-сонли қарори билан тасдиқланган 
Намунавий низомнинг 19-бандида давлат органида, ташкилотида мурожаатлар билан ишлаш 
бўйича алоҳида бўлинма бўлим, бўлинма ёки гуруҳ шаклида ташкил этилиши, бевосита давлат 
органи, ташкилоти раҳбарига бўйсуниши, 20-бандида вазифалари, 21-бандида эса ходимларига 
қўйиладиган қўшимча талаблар белгиланган [1].

Бироқ, “Жисмоний ва юридик шахсларнинг мурожаатлари тўғрисида”ги Қонунда бундай 
муҳим қоидалар назарда тутилмаганлиги ҳуқуқни қўллаш амалиётида қатор тушунмовчиликлар, 
жумладан, давлат органининг ташкилий тузилмаси юқорироқ юридик кучга эга бўлган норматив-
ҳуқуқий ҳужжатлар билан тасдиқланаётган ҳозирги миллий ҳуқуқий маконда Ҳукуматнинг сўз 
юритилган қароридаги талабларга қатъий амал қилишнинг аҳамияти камайганлиги сабабли 
жиддий муаммолар келиб чиқмоқда [2]. 

Шундай бўлса-да, бугун Ўзбекистон шароитида барча даражадаги давлат органлари ва 
ташкилотларида қай йўсинда иш ташкил этилган бўлмасин, жисмоний ва юридик шахсларнинг 
мурожаатлари билан ишлашга масъул бўлган (ушбу вазифа юклатилган) ходим топилади.

Айтиш жоизки, 2016 йилнинг 2-ярмидан мамлакатимизда мурожаатлар билан ишлаш 
бўйича давлат сиёсати, стратегияси мазмунан ўзгарди, кўлами кенгайди. Мурожаатлар оқими 
катталигидан ҳам билиш мумкинки, ҳар бир шахс ўзининг мурожаат қилишга оид конституциявий 
ҳуқуқини монеликсиз амалга ошириши учун зарур шарт-шароитлар, қулайликлар яратилди, 
жамият фаоллашди. Бироқ давлат органлари ва ташкилотларида мурожаатлар билан ишлаш учун 
штат бирликлари ажратилишида аҳоли мурожаатлари билан ишлаш ҳажмининг кўпайганлиги, халқ 
билан мулоқот йўналишлари кенгайганлигининг ҳисобга олинганлиги аниқ намоён бўлмаяпти, 
яъни штат бирликлари мезонларсиз ажратилишида давом этмоқда.

Жисмоний ва юридик шахсларнинг мурожаатлари билан ишловчи ходимлар, аслида, аҳоли 
билан давлат органи ва ташкилоти ўртасида мустаҳкам кўприк бўлиши лозим, халқнинг давлат 
институтларидан рози бўлишида айнан уларнинг роли юқори ҳисобланади. 

Мурожаатлар билан ишловчи таркибий бўлинма ва ходимлар ишининг хусусияти, мазмуни 
ва услуби ҳам ўзига хос бўлиб, давлат органининг бошқа таркибий бўлинмалари ишининг 
мазмуни ва хусусиятларидан тубдан фарқ қилади, шу билан бирга, улар билан бевосита боғлиқ 
ҳам ҳисобланади. Яъни мантиқан қараганда давлат органи ва ташкилотининг аксарият таркибий 
тузилмалари ўзларининг вазифалари ва фаолият йўналишлари бўйича мурожаатлар билан ишлашга 
масъул ҳисобланади, мурожаатлар билан ишловчи таркибий бўлинма (ходим) эса давлат органи 
ва ташкилотида мурожаатлар билан ишлашни ташкил этиш ва мувофиқлаштиришга масъул 
ҳисобланади. 

Тадқиқотимиз доирасида танлов асосида айрим давлат органлари ва ташкилотлари марказий 
аппаратининг амалдаги ташкилий тузилмаси ўрганиб чиқилиб, таҳлил қилинди. Натижалар 
юқорида билдириб ўтилган фикрларни тасдиқлаб, давлат органлари ва ташкилотлари тизимида 
мурожаатлар билан ишловчи таркибий бўлинмалар ишини ташкил қилиш, хусусан, штатлар 
ажратишга турлича ёндашувлар мавжудлигини кўрсатди.

Жумладан, айрим ташкилотларда бошқарма, айримларида бўлим ёки сектор шаклида ёхуд 
айримларида тузилма фаолиятини назорат қилиш биринчи раҳбарларга, айримларида уларнинг 
ўринбосарларидан бирига юклатилган, тузилмалар номлари ҳам ҳар хил, мурожаатлар билан 
ишлашдан ташқари, бошқа вазифаларни (масалан, девонхона ишини юритиш (асосан, ҳокимликларда), 
ижро интизомини таъминлашни ушбу таркибий бўлинмаларга юклаш, шунингдек, штат бирликлари 
ажратишда реал ҳолатлар, мисол учун, ташкилотга келиб тушаётган мурожаатлар динамикаси, 
мурожаатлар билан ишлаш аҳволи инобатга олинмаганлиги каби муҳим ҳолатлар кузатилди.

Хусусан, Инновацион ривожланиш вазирлигининг марказий аппарати тузилмасида 
мурожаатлар билан ишлаш бўйича таркибий бўлинма назарда тутилмаган (ваҳоланки, биргина 
Президент Виртуал қабулхонаси томонидан вазирлик фаолиятига тааллуқли бўлган 2019 йилда 
166 та, 2020 йилда 171 та, 2021 йилнинг 7 ойлигида 124 та мурожаат кўриб чиқиш учун юборилган 
[3]) бўлса, Соғлиқни сақлаш вазирлиги марказий аппарати ташкилий тузилмасида 3 та штат 
бирлигидан иборат (Президент Виртуал қабулхонаси томонидан вазирлик фаолиятига тааллуқли 
бўлган 2019 йилда 41 227 та , 2020 йилда 45 713 та, 2021 йилнинг 7 ойлигида 38 162 та мурожаат 
юборилган [3]) мустақил алоҳида мурожаатлар билан ишлаш сектори назарда тутилган, бироқ 
вазир ўринбосарига бўйсундирилган ва ҳ.к. Кўрсатиб ўтилган ҳар икки ҳолатда ҳам қайси асослар 
ва мезонларга кўра шундай қарорга келинганлиги тушунарсиз. 

Фикримизча, ҳар бир ўринбосарнинг ўзига бириктирилган тармоқ ва соҳалардаги фаолияти 
ажратилиб, шахсий масъулияти белгиланганлиги, ушбу йўналишлар бўйича шикоятлар келиб 
тушганда холисликка путур етиши мумкинлиги, бир ўринбосар бошқа ўринбосарнинг мурожаатлар 
билан ишлаш ёки биринчи раҳбарнинг шахсий ва оммавий қабуллар ўтказишини мувофиқлаштира 
олмаслиги, умумий фаолият йўналишлари (бухгалтерия, кадр, юридик хизмат, ижро интизоми ва 
ҳ.к.) биринчи раҳбарнинг бевосита назоратига берилганлиги, энг муҳими, “давлат органлари ва 
мансабдор шахслар жамият ва фуқаролар олдида масъул” деган конституциявий тамойилдан 
келиб чиқиб, биз, мурожаатлар билан ишловчи таркибий бўлинмалар фақат ташкилотнинг биринчи 
раҳбарига бўйсундирилишини маъқуллаймиз. 

Амалиёт мурожаатлар билан ишлаш соҳаси биринчи раҳбарнинг шахсий назоратида бўлмаса 
ёки раҳбарнинг ўринбосарига юклатилган бўлса, давлат органлари ва ташкилотларда ушбу 
йўналишда самарадорлик пастлигини кўрсатмоқда.

Давлат органлари ва ташкилотларининг ҳудудий бўлинмаларида ҳам мурожаатлар билан 
ишлашни ташкил этиш, хусусан штат бирликлари ажратиш масаласига турлича ёндашилган. 
Мисол учун, энг кўп мурожаат келиб тушадиган давлат органларидан бири Ўзбекистон 
Республикаси Бандлик ва меҳнат муносабатлари вазирлиги марказий аппаратининг тузилмасида 
1 та, Қорақалпоғистон Республикаси Бандлик ва меҳнат муносабатлари вазирлиги тузилмасида 
ҳам 1 та штат бирлиги назарда тутилган бўлса, вилоятлар ва Тошкент шаҳар бандлик бош 
бошқармалари намунавий тузилмасида мурожаатлар билан ишлаш учун алоҳида штат бирлиги 
назарда тутилмаган [4]. Ваҳоланки, биргина 2021 йилнинг 1-ярим йиллигида фақатгина Президент 

Виртуал қабулхонаси орқали вазирликка 75 071 та мурожаат кўриб чиқиш учун юборилган бўлиб 
[3], бу ҳар куни ўртача 410 та мурожаат келиб тушган деганидир. 

Ўзбекистон Республикаси Молия вазирлиги марказий аппаратининг тузилмасида эса, 2 та 
штат бирлигидан иборат бўлим, Қорақалпоғистон Республикаси Молия вазирлиги, вилоятлар ва 
Тошкент шаҳар ҳокимликлари молия бош бошқармалари намунавий тузилмасида мурожаатлар 
билан ишлаш учун 1 тадан алоҳида штат бирликлари ажратилган [5]. 2021 йилнинг 1-ярим 
йиллигида фақатгина Президент Виртуал қабулхонаси орқали вазирликка 107 371 та мурожаат 
юборилган бўлиб [3], бу ҳар куни ўртача 586 та мурожаат келган деганидир. Ушбу мурожаатларни 
таҳлил қилиш натижалари ҳам уларнинг аксарияти ижтимоий нафақа, моддий ёрдам тайинлаш ва 
тўлаш билан боғлиқ бўлиб, улар вазирлик ҳузуридаги бюджетдан ташқари Пенсия жамғармаси 
томонидан кўриб чиқилганлигини кўрсатди. Энг қизиғи, мазкур жамғарма марказий аппаратида 
ҳам мурожаатларни кўриб чиқиш учун 4 та, Қорақалпоғистон Республикаси, вилоятлар ва Тошкент 
шаҳар бошқармаларининг ҳар бирига намунавий тузилмасига асосан 2 тадан 4 тагача штат бирлиги 
ажратилган[6].

Бизнингча, Қорақалпоғистон Республикаси Молия вазирлиги, вилоятлар ва Тошкент шаҳар 
ҳокимликлари молия бош бошқармаларининг мурожаатлар билан ишлаш учун ажратилган штат 
бирликларини ҳокимликларда аҳоли мурожаатлари билан ишлаш самарадорлигини ошириш 
мақсадида Қорақалпоғистон Республикаси Вазирлар Кенгаши, вилоят ва Тошкент шаҳар 
ҳокимликларига ўтказиш масаласи кўриб чиқилиши мақсадга мувофиқ. Бундай амалиётни барча 
давлат органларида мунтазам давом эттириш таклиф этилади.

Демак, юқоридагилардан кўриш мумкинки, деярли бир хил ҳажмда мурожаат келиб 
тушадиган 2 та вазирлик тизимига мурожаатлар билан ишлаш учун икки хил ёндашув асосида 
штат бирликлари ажратилган. 

Шунингдек, вилоят ва туман (шаҳар) ҳокимликларида эса мурожаатлар билан ишлаш 
фаолиятини ўрганиш натижалари аксарият ҳокимликларда мурожаатлар билан ишлаш девонхона 
бўлими ходимига юклатилганини, ходимлар тажрибаси ва бошқа талабларга мутлақо эътибор 
қаратилмаганини кўрсатди. Хусусан, Фарғона вилояти ҳокимининг 2021 йил 28 апрелдаги қарори 
билан тасдиқланган вилоят ҳокимлиги бошқарув аппаратининг ташкилий тузилмасига кўра, 
ҳокимликда мурожаатлар билан ишлаш бир нафар ходимга юклатилган. Вилоятдаги 19 та туман 
(шаҳар) ҳокимликларида ҳам мурожаатлар билан ишлаш худди шундай бир нафардан ходимга 
(вилоят бўйича барча ҳокимликларда жами 20 нафар шахс) юклатилган. Ушбу ходимларнинг 3 
нафари ўрта махсус маълумотли, 2 та туман (Фарғона ва Бағдод) ҳокимликларида мурожаатлар 
билан ишловчи ходимлар бўйича қонунчиликдаги камида уч йиллик иш стажи бўлиши кераклиги 
ҳақидаги талаб ҳам инобатга олинмаган. Республикада барча вилоят ҳокимликларида ҳам бу 
борадаги ёндашувни ягона деб бўлмайди.

Айтиш лозимки, зарурат мавжуд бўлса-да, амалда мамлакатимизда мурожаатлар билан 
ишловчи ходимни танлаш ва жой-жойига қўйишда унинг шахсий сифатлари, касбий маданияти ва 
одоб-ахлоқи даражасини аниқлаш мезонлари ҳуқуқий тартибга солинмаган. 

Зиммасига фақат мурожаатлар билан ишлаш юклатилган ходимларнинг аниқ эмаслиги (чунки 
ушбу вазифа амалда асосий вазифаси бошқа бўлган ходим зиммасига юклатилган), уларнинг ҳам 
кўп ҳолларда, зарур билим ва малакага, халқ билан мулоқот қилиш бўйича етарли амалий иш 
тажрибасига эга эмаслиги, туман (шаҳар) ҳокимликларининг мурожаатлар билан ишлаш фаолияти 
биринчи раҳбарлар, вилоят ҳокимликлари ва ҳуқуқни муҳофаза қилувчи органлар томонидан 
қатъий назорат қилинмаётгани аҳолида давлат институтларига ва ислоҳотларга ишончсизлик 
кайфиятининг юзага келишига сабаб бўлмоқда, республика аҳамиятига молик давлат органлари ва 
ташкилотларига келиб тушаётган мурожаатлар сони ортмоқда (жойларда мурожаатларга якуний, 
тушунарли ва компетент жавоб берилмаслиги ҳолатлари кўплаб кузатилмоқда), мурожаатлар 
юзаки кўриб чиқилмоқда, ўткир муаммолар ҳал этилмасдан, такрорий мурожаатлар кўпаймоқда. 

Шу боис, давлат органларининг мурожаатлар билан ишловчи таркибий бўлинмалари 
фаолиятини янада жонлантириш, ходимларга босқичма-босқич қийинлашиб бориладиган аниқ, 

реал малака талабларини белгилаш, уларнинг ижтимоий ҳимоясини янада кучайтириш, кадрлар 
таркибини қайта кўриб чиқиш орқали масалаларнинг қуйи ва ўрта бўғинлардаёқ ҳал этилишига 
эришиш лозим. 

Ўтган беш йил ичида Ўзбекистон Республикаси Президенти номига  
қарийб 6 миллионта мурожаат келиб тушганлиги [3], тузилган ишчи гуруҳлар томонидан 
уйма-уй юриш, ижтимоий ва бошқа объектларни ўрганиш натижасида ҳам миллионлаб турли 
муаммолар аниқланганлиги жойларда ечимини кутаётган масалалар ҳали кўплигини, дастурлар, 
йўл хариталари асосида уларнинг тизимли ҳал этилишини таъминлаш учун кўпроқ ўрта ва қуйи 
бўғинга масъулият юклаш кераклигини кўрсатмоқда.

Келтирилган сабаблардан кўринадики, мурожаатлар билан ишлашда муаммоларнинг асл 
илдизи, бизнингча, кўпроқ қуйи ва ўрта бўғинлардаги давлат органлари фаолиятидаги камчиликлар, 
нуқсонлар билан боғлиқ, шу сабабли, аниқ таҳлиллар асосида тегишли соҳаларда чуқур маъмурий 
ислоҳотлар ўтказилиши мақсадга мувофиқ.

Амалий ижобий натижаларга эришиш учун давлат органида мурожаатлар билан ишлашни 
биринчи раҳбар шахсан ўз назоратига олиши ва бу борада самарали ҳамда тизимли фаолиятни йўлга 
қўйиши зарур, деб ҳисоблаймиз. 

Таҳлиллар давлат органлари ва ташкилотларида мурожаатлар билан ишлаш учун ҳар доим 
ҳам тажрибали, масъулиятли, малакали, аҳоли билан ишлаш, мулоқот қилиш учун етарли билим 
ва кўникмага, ишчанлик обрўсига эга бўлган кадрлар жалб қилинмаётганини кўрсатмоқда. 

Жумладан, мурожаатлар билан қуйи бўғинда, айниқса, мурожаатлар ҳажми нисбатан кўп 
бўлган туман (шаҳар) ҳокимликларида бошқарув ходими бўлмаган техник ходимлар ёки иш ҳажми 
кўплиги сабабли у ёхуд бу ташкилотлардан жалб этилган оператор ва мутахассислар иш олиб 
бормоқда, ушбу ҳолат ҳам сифат ва самарадорликка салбий таъсир қилмоқда. Ваҳоланки, ушбу 
масалага юқорида айтилган сифатларга жавоб берадиган “ўз ишининг устаси” бўлган кадрларнинг 
топиб қўйилиши мурожаатлар билан ишлашдаги мавжуд масалаларнинг аксарият қисми ҳал 
этилишини билдиради. 

Мурожаатлар билан ишлашга масъул этиб тайинланишни ходимлар ўзларига берилган 
“жазо” сифатида қабул қилмасликлари, аксинча, халқ билан мулоқот қилиш, мурожаатлар билан 
ишлаш натижасида орттирилган билим, тажриба ходим учун келгусида улкан ютуқлар учун замин 
яратишини ҳис қилиши лозим. 

Шундай экан, назаримизда, зиммасига мурожаатлар билан ишлаш вазифаси юклатилган 
лавозимларнинг жозибадорлигини ошириш, ходимлар ижтимоий ҳимоясини кучайтириш,    
энг муҳим самарадорлик кўрсаткичлари, малака талабларини белгилаш, уларни мунтазам                   
стажировкадан ўтказиб, малакасини ошириш, ҳар уч йилда бир марта аттестация қилиш 
механизмларини амалда жорий қилиш ҳақида ўйлаш керак. Шу ўринда айтиш лозимки, аҳоли 
мурожаатлари билан ишловчи мутахассислар ва масъул шахсларнинг таҳлил қилиш кўникмаларини 
мунтазам ошириб бориш, бунда уларга замонавий ахборот-коммуникация технологиялари 
имкониятларидан кенг фойдалана олиш талабларини қатъий қўйиш ва бажарилишини назорат 
қилиш лозим. 

Ушбу масалалар ҳақида ўйланмаса, кейинчалик (жумладан, хусусий меҳнат бозорида ҳам иш 
ўринлари кўпайиши, давлат органлари фаолиятининг очиқ бўлиб боравериши натижасида) соҳада 
ишлаш учун салоҳиятли ва талабларга мос кадр топиш қийин кечиши мумкин.

Қайд этиш лозимки, халқ билан мулоқот қилиш ва аҳоли мурожаатлари билан ишлаш – 
зиммасига бундай функциялар юклатилган ҳар бир давлат хизматчиси, ташкилот ходимлари учун 
мураккаб иш ҳисобланади. 

Мамлакатимизнинг айнан ҳозирги ривожланиш босқичида, шахсий кузатувларимиздан 
келиб чиқиб айтадиган бўлсак, аҳоли мурожаатлари билан иш олиб бориш, айниқса, сўз эркинлиги 
ҳуқуқини таъминлаш, очиқлик сиёсати амалга оширилаётган даврда оғир ва ўта масъулиятли иш 
эканлиги сабабли, ушбу йўналишга кадр танлаб қўйиш мушкул бўлиб қолмоқда.

Мурожаатлар билан ишлаш бўйича тўпланган тажриба кўрсатмоқдаки, давлат органи ва 

ташкилотига, мансабдор шахс қабулига, асосан, муаммоси мавжуд, ижтимоий ҳимояга муҳтож, 
ўзини адолатсизликка учраган, деб ҳисобловчи фуқаролар келмоқда, шу боис уларнинг салбий 
кайфиятда бўлиши эҳтимоли даражаси юқори бўлади.

Шу сабабли фуқароларни биринчи бўлиб давлат органининг “остонасидаёқ” қабул қиладиган 
давлат хизматчилари уларнинг “дард”ини эшитиб, “малҳам” бўла оладиган юксак маънавий-
ахлоқий фазилатларга эга бўлиш билан бирга, кўпгина, жумладан, психология, юриспруденция, 
тиббиёт, иқтисодиёт каби соҳаларда етарли билим ва тажрибага эга бўлиши керак бўлади.

Ушбу ҳолатлар таҳлили мамлакатимизда мурожаатлар билан ишлаш фаолиятини 
мутахассис талаб этиладиган даражага кўтариш, унга мос бўлган малака талабларини ишлаб 
чиқиш, мурожаатлар билан ишлаш бўйича махсус фанни жорий этиб, уни ижтимоий (социология, 
психология каби) ва юридик соҳада мутахассислар тайёрловчи олий таълим муассасалари ўқув 
дастурларига мажбурий фан сифатида киритиш лозим, деб ҳисоблаймиз.

Юқорида назарда тутилган ҳолатлар ва масалалардан келиб чиқиб, мурожаатлар билан 
ишлаш бўйича бўлинмалар фаолиятини жонлантириш мақсадида улар зиммасига қуйидаги 
қўшимча вазифаларни юклатиш лозим:

- давлат органи ва ташкилотининг тезкор йиғилишлари ҳамда Ҳайъат мажлислари кун 
тартибига киритиш учун тизимда мурожаатлар билан ишлаш ҳолати, мурожаатлар билан ишлаш 
фаолиятини такомиллаштириш, самарали ташкил этиш, ахборот-коммуникация технологияларини 
кенг жорий этишга доир масалалар юзасидан таклифлар киритиш; 

- тегишли қонунчилик ҳужжатлари нормалари бўйича норозилик баён этилган 
мурожаатларнинг чуқур ўрганилишини, зарур ҳолларда, улар асосида қонунчилик ҳужжатлари 
қоидалари қайта кўриб чиқилишини ташкил этиш;

- келиб тушаётган мурожаатларни таҳлил қилиш ва келгусида келиб чиқиши мумкин бўлган 
мурожаатлар кўлами ва муаммоларни прогноз қилиш (масалан, биргина мактабгача таълим 
ташкилотларига фарзандини жойлаштириш бўйича келиб тушаётган мурожаатлар асосида 
қайси ҳудудда қанча бола туғилаяпти, қаерда боғча, қаердадир мактаб қуриш ёки қандай 
бюрократик тўсиқларни олиб ташлаш керак ва ҳ.к. Бу каби таҳлиллар келгусида келиб чиқиши 
мумкин бўлган муаммоларнинг, мурожаатларнинг олдини олади, ривожланишга кўмак беради);

- давлат органи ва ташкилотининг матбуот хизмати билан биргаликда оммавий ахборот 
воситалари, интернет нашрлари, ижтимоий тармоқлар орқали қилинаётган мурожаатлар, 
чиқишлар, мақолалар ва бошқа материалларни ўрганиш ҳамда таклиф ва тавсиялар киритишда 
иштирок этиш.

Айтиш жоизки, юқоридаги таҳлиллар, сабаблар, асослар, шунингдек мурожаатлар сони 
ортиб бораётганлиги (биргина Ўзбекистон Республикаси Президентининг Виртуал ва Халқ 
қабулхоналарига 2021 йилнинг 6 ойида жами 858 мингдан ортиқ мурожаат келиб тушган бўлиб, 
ўтган йилнинг мос даврига нисбатан 71 фоизга ошган [3]) давлат органлари ва ташкилотларининг 
мурожаатлар билан ишловчи таркибий бўлинмаларини ташкил этишнинг минимал нормативлари 
ва мезонлари ишлаб чиқилишини, ҳар бир ходим учун белгиланган кунлик ва ойлик меҳнат 
нормасининг вақт меъёрлари аниқланишини тақозо этади. Бунда давлат органлари ва 
ташкилотларида минимал штат бирлиги бир нафар этиб белгиланиши зарур. Ушбу чоралар ҳам 
ишларнинг тенг ва реал тақсимланишига, ушбу йўналишда кадрлар қўнимсизлиги билан боғлиқ 
муаммоларнинг ҳал этилишига кўмаклашади.

Мурожаатлар сони кўп бўлишининг ўзи улар билан ишлаш сифатига салбий таъсир қилиши 
қонун бузилиши учун реал шарт-шароит яратиши мумкинлигини инобатга олсак, ходимларнинг 
қонунчилик ҳужжатлари талабларидан (масалан, мурожаатнинг белгиланган муддатда кўриб 
чиқилишини таъминлашда) четга чиқишига шароит яратади.

Таҳлиллар кўрсатмоқдаки, аксарият ҳолларда, зиммасига юклатилган вазифалар кўлами 
турлича бўлса-да, штат бирликларининг ажратилишида давлат органларида – вазирликда ҳам, 
қўмитада ҳам, бошқа органларда ҳам мурожаатлар билан ишлаш бўйича таркибий бўлинмани 
ташкил қилишда ўзига хосликлар, хусусан, мурожаатлар сони, ҳал қилиш энг кўп сўралаётган 

масалалар эътиборга олинганлиги сезилмайди.
Норматив-ҳуқуқий ҳужжатлар лойиҳаларини ҳуқуқий экспертизадан ўтказиш амалиётида 

ҳам ушбу масала юзасидан фикр билдирилмай, штатлар ажратиш борасида кўпроқ молия органлари 
фикрига таяниб қолинади.

Шунга кўра, халқ билан мулоқот қилиш, мурожаатлар билан ишлаш масаласига бундан 
кейин ҳам аҳамиятли масалалардан бири сифатида қаралар экан, барча давлат органлари тизими 
– юқори, ўрта ва қуйи бўғинларида мавжуд штат бирликлари доирасида бевосита биринчи 
раҳбарга бўйсунувчи мурожаатлар билан ишлаш бўйича мустақил ва алоҳида бўлинмалар ташкил 
этиш масаласи ҳал этилиши ҳамда бу қоида “Жисмоний ва юридик шахсларнинг мурожаатлари 
тўғрисида”ги Қонунга киритилиб, қатъий амал қилинадиган принципиал масала сифатида 
белгиланиши лозим.

Таъкидлаш жоизки, ҳар бир шахснинг ваколатли давлат органларига қилган мурожаатларига 
малакали ва батафсил жавоб олиш ҳуқуқини рўёбга чиқариш кўп жиҳатдан давлат хизматчилари 
билимига, компетентлигига ва салоҳиятига бевосита боғлиқ, яъни, бунда давлат хизматини ўташ, 
давлат хизматчиларига юкланган вазифалар ва уларнинг амалга ошириш даражаси ҳал қилувчи 
аҳамият касб этади. 

Юқоридагиларга асосан, республика бўйича барча давлат органлари ва ташкилотларининг 
мурожаатлар билан ишловчи, хусусан, уларни кўриб чиқиш учун қабул қилувчи, масъулларни 
белгиловчи ходимларининг эгаллаб турган лавозимига мослигини танқидий қайта ўрганиш, бундай 
лавозимларга муносиб номзодларни тайинлаш, уларнинг масъулияти ва шахсий жавобгарлигини 
янада ошириш бўйича тезкор, аниқ амалий чоралар кўришни кечиктирмаслик таклиф этилади.

Шунга кўра, “Давлат фуқаролик хизмати тўғрисида”ги Қонунни қабул қилиш жараёнларини 
тезлаштириш, унда давлатнинг халқ иродасини ифода этишини, унинг манфаатларига хизмат 
қилишини, халқ билан доимий, самарали мулоқот олиб боришни бош ғоя сифатида белгилаш зарур. 
Мазкур Қонунда давлат хизматчиларининг халқ билан мулоқот қилиш ва аҳоли мурожаатлари 
билан ишлашдаги аниқ вазифаларини белгилаш, халқ манфаатларини ифода этиш, жумладан, 
аҳоли муаммолари, жисмоний ва юридик шахсларнинг мурожаатлари билан ишлаш самарадорлиги 
даражасига кўра давлат органлари ва мансабдор шахсларни, давлат хизматчилари фаолиятини 
баҳолаш механизмларини жорий этиш мақсадга мувофиқ.

Шу ўринда айтиб ўтиш лозимки, мурожаатлар билан ишловчи ходимларнинг давлат 
органлари ва ташкилотлар раҳбари олдига аҳоли муаммолари ва мурожаатлар билан ишлашда йўл 
қўйилаётган хато ва камчиликларни кўндаланг қўйишини, шу сабабли раҳбар ёки бошқа шахслар 
томонидан уларнинг тақиб қилинмаслиги, меҳнат ҳуқуқлари кафолатлари бузилмаслигини, 
фаолияти мустақиллигини, бошқа таркибий бўлинмалар томонидан мурожаатлар тўлиқ ва холис 
кўриб чиқилишини сўзсиз таъминлаши учун муайян қонуний асослар яратилиши мақсадга 
мувофиқ, деб ҳисоблаймиз. 

Бу борада Ўзбекистон Республикаси Президентининг 2017 йил  
19 январдаги ПҚ–2733-сонли “Юридик хизмат фаолиятини тубдан такомиллаштириш чора-
тадбирлари тўғрисида”ги қарори [7] билан давлат органлари ва ташкилотларнинг юридик 
хизматлари ходимларини лавозимга тайинлаш ва лавозимдан озод этиш масалаларини мажбурий 
тартибда адлия органлари билан келишиш амалиёти жорий этилди ва бу ўзининг муайян самарасини 
берганлигини айтиб ўтиш зарур. 

Ушбу тажрибадан келиб чиқиб, айнан ҳозирги мавжуд шароитда, барча масалалар қўшимча 
назоратсиз ҳам самарали ҳал этилгунга қадар давлат органлари ва ташкилотларининг мурожаатлар 
билан ишловчи ходимларини лавозимга тайинлаш, лавозимдан озод этиш масалаларини тегишли 
равишда Президент Администрацияси (республика аҳамиятига молик давлат органлари ва 
ташкилотлари бўйича), Қорақалпоғистон Республикаси, вилоятлар ва Тошкент шаҳридаги Халқ 
қабулхоналари (вилоят ва туман (шаҳар) аҳамиятига молик давлат органлари ва ташкилотлари 
бўйича) билан келишиш механизмларини жорий этиш ўзининг самарали натижасини беради, деб 
ўйлаймиз. 

Таъкидлаш жоизки, бу каби тартиб-таомиллар амалда ўзининг самарасини бераётганлиги 
сабабли, 2021 йил 1 апрелдан бошлаб, барча республика даражасидаги давлат органлари, 
Қорақалпоғистон Республикаси Вазирлар Кенгаши, вилоятлар ва Тошкент шаҳар ҳокимликларининг 
ижро интизомига масъул бўлинмалари раҳбарларини лавозимга тайинлаш ва лавозимдан озод этиш 
масалалари мажбурий тартибда Президент Администрациясининг Ижро интизомини таъминлаш 
шўъбаси билан келишилиши механизми ҳам жорий этилди [8], яъни амалиёт давом этмоқда. 
Шу билан бирга, мазкур механизм асосида иш ташкил қилишда юқоридаги таҳлиллардан келиб 
чиқиб, кўпгина давлат органлари ва ташкилотларида масъул бўлинмалар раҳбарлари зиммасига 
мурожаатлар билан ишлаш вазифаси ҳам юклатилганлигини инобатга олиш лозим бўлади.

Хулоса ўрнида айтиш лозимки, давлат органлари ва ташкилотларида мурожаатлар билан 
самарали иш ташкил этиш, аҳоли розилигига эришиш кўп жиҳатдан ходимларнинг тажрибаси 
ва малакасига бевосита боғлиқ ҳисобланади. Шу боис, ушбу таркибий тузилмалар ишини янада 
яхшилаш чоралари кўрилиши фойдадан ҳоли бўлмайди. 

